Bakı şəhəri Pirallahı rayon İcra Hakimiyyəti Başçısının 2014-cü ilin sosial-iqtisadi inkişafının yekunlarına və 2015-ci ildə qarşıda duran vəzifələrə dair 

                                              H  E  S  A  B  A  T  I  

Prezident İlham Əliyevin sədrliyi ilə 2014-cü ilin yekunlarına həsr olunmuş müşavirə
Yenicə yola saldığımız 2014-cü il Azərbaycanın müstəqillik tarixində uğur və nailiyyətlərlə zəngin növbəti il kimi öz layiqli yerini artıq tutmuşdur. Azərbaycan Respublikasının Prezidenti İlham Əliyev cənablarının çoxşaxəli, balanslı və düşünülmüş siyasi kursu əvvəlki illərdə olduğu kimi, ötən il də ölkəmizin dinamik sosial-iqtisadi inkişafına, əhalinin rifah halının daha da yaxşılaşmasına, Azərbaycanın beynəlxalq nüfuzunun əhəmiyyətli dərəcədə yüksəlməsinə, milli və dövlətçilik maraqlarının təmin olunmasına xidmət edib. 
2015-ci il yanvarın 10-da Azərbaycan Respublikasının Prezidenti İlham Əliyevin sədrliyi ilə Nazirlər Kabinetinin 2014-cü ilin sosial-iqtisadi inkişafının yekunlarına və qarşıda duran vəzifələrə həsr olunan iclası keçirilmişdir. 2014-cü ilin yekunları barədə danışan Dövlət Başçısı bildirmişdir: - Keçən ilin əvvəlində qarşımıza qoyduğumuz bütün vəzifələr uğurla icra edilmişdir... Ölkəmizin təhlükəsizliyi təmin edilmişdir, iqtisadi və sosial proqramlar icra olunmuşdur. Azərbaycan xalqı 2014-cü ildə də təhlükəsizlik şəraitində yaşamışdır. ...Ölkə iqtisadiyyatı uğurla inkişaf etmişdir... Baxmayaraq ki, ilin sonunda neftin qiyməti kəskin şəkildə aşağı düşmüşdür, Azərbaycanda iqtisadiyyat 3 faizə yaxın artmışdır. Ən sevindirici hal ondan ibarətdir ki, qeyri-neft sektorumuz 7 faiz artmışdır. Bu da son illər ərzində görülən işlərin bariz nümunəsidir, aparılan siyasətimizin təzahürüdür.

Bir sözlə, 2014-cü ildə əsas iqtisadi göstəricilərimiz çox müsbətdir, deyə bilərəm ki, bəlkə dünya miqyasında ən gözəl göstəricilərdir. Azərbaycan son 11 il ərzində dünyada iqtisadi artım templərinə görə ən sürətlə inkişaf edən ölkədir. Bunu əhali, xalqımız görür, gözəlləşən ölkəmiz bunun bariz sübutudur. 
                     Dövlət Proqramları və qarşıda duran vəzifələr
Pirallahı rayonunda son bir ildə icra edilən Dövlət Proqramları çərçivəsində reallaşdırılan layihələr xüsusi əhəmiyyətə malikdir. Belə ki, Pirallahı rayonunda 2014-cü ilin yanvar ayında 10 saylı Birləşmiş Şəhər Xəstəxanası Dövlət Proqramına uyğun olaraq əsaslı təmirdən sonra yenidən istifadəyə verilmiş, zəruri cihaz və avadanlıqlar quraşdırıldıqdan sonra yanvarın 16-da xəstəxananın açılış mərasimi keçirilmişdir. 

2013-cü ilin oktyabr ayında Dövlət Proqramına əsasən başlanmış 168 №-li tam orta məktəbin əsaslı təmiri yeni dərs ilinin əvvəli üçün tam başa çatdırılmış və sentyabrın 15-də bu təhsil ocağı şagirdləri qəbul etmişdir.

Prezident İlham Əliyev cənablarının imzaladığı Fərmana əsasən “Yüksək Texnologiyalar Parkı” inşa olunacaq 50 hektar ərazidə təmizlik və abadlıq işləri aparılmış, buradan keçən bütün kommunikasiya xətlərinin yerinin dəyişdirilməsi istiqamətində müvafiq tədbirlər həyata keçirilmişdir. Artıq ərazi inşaat hasarına alınaraq tikintiyə başlamaq üçün hazır vəziyyətə gətirilmişdir. 

Oktyabr ayının 14-də Azərbaycan Respublikasının Prezidenti İlham Əliyev cənabları Pirallahı rayonunda olmuşdur. Dövlət Başçısı Qala qəsəbəsindən Pirallahıya çəkilən 4 zolaqlı müasir avtomobil yolunun 15 km-lik hissəsinin istismara verildiyini bildirən lenti kəsmişdir. Dövlət Proqramına əsasən inşa edilən Pirallahı adasını Abşeron yarımadası ilə birləşdirən körpünün tikintisi ilə tanış olan Prezident İlham Əliyevə tikintidə işlərin 60%-nin yerinə yetirildiyi haqda məlumat verilmişdir. Burada beton dayaqların qurulması prosesi başa çatmış, üst aşırımların qurulmasına başlanmışdır. Pirallahı qəsəbəsinə gələn Prezident İlham Əliyev 29-cu məhəllədə və Səməd Vurğun küçəsində görülən işlərlə tanış olmuş, tövsiyə və tapşırıqlarını vermişdir.

Rayonun Baş planının hazırlanması istiqamətində zəruri işlər görülməkdədir. Rayon mərkəzi olan Pirallahı qəsəbəsinin Baş planı hazırlanıb başa çatmışdır. Hazırda proses aidiyyəti qurumlarla razılaşdırılma mərhələsindədir və bundan sonra görülən işlər Baş plana uyğun həyata keçiriləcəkdir. 22 avqust və 27 oktyabr 2014-cu il tarixlərində Pirallahı RİH başçısı yanında rayonun Baş Planının tərkib hissəsi olan Pirallahı qəsəbəsinin Baş planının hazırlanması ilə bağlı aidiyyatı qurumların iştirakı ilə geniş müşavirələr keçirilmişdir. Rayonda müxtəlif nazirlik, komitə və baş idarələrin yerli qurumlarının yaradılması prosesi davam edir. İnzibati Mərkəzdə müxtəlif nazirlik və komitələrin aidiyyatı struktur vahidlərinin yerləşdirilməsinə başlanmış, MTN-nin Pirallahı Rayon Şöbəsinin, Rayon Məhkəməsi və Prokurorluğunun, Dövlət Sosial Müdafiə Fondu Pirallahı Rayon Şöbəsinin, Səfərbərlik və Hərbi Xidmətə Çağırış üzrə Pirallahı Rayon Dövlət İdarəsinin  inzibati binasının tikintisi məqsədilə ayrılmış müvafiq sahələrdə tikintiyə başlanılması üçün sənədləşmə prosesi davam edir.

Rayon ərazisində qəzalı vəziyyətdə olan binalar müəyyənləşdirilmiş, Bakı səhər İcra Hakimiyyətinin və Fövqəladə Hallar Nazirliyinin əməkdaşlarının iştirakı ilə həmin binalara baxış keçirilmiş, zəruri tədbirlərin həyata keçirilməsi üçün il ərzində işlər davam etdirilmişdir.

“Azərsu” ASC tərəfindən Dövlət Proqramına  əsasən ümumi uzunluğu 150 km təşkil edən və ölkəmizin ən böyük layihələrindən biri olan Ceyranbatan-Balaxanı-Ramana-Zirə-Pirallahı magistral su kəmərinin inşası uğurla davam etdirilir. Məlumat üçün bildirək ki, Pirallahı  qəsəbəsində mərkəzləşdirilmiş su təchizatı sistemi ötən əsrin ortalarında yaradılmışdı və bu sistemə su Zirədə qazılmış quyulardan ötürülürdü. Əvvəllər abonentlər gündə cəmi 1 dəfə qrafik əsasında içməyə yararsız su ala bilirdilər. İçməli su isə maşınlarla daşınaraq sakinlərə pulla satılırdı. Görülmüş işlər nəticəsində, o cümlədən qeyri-qanuni qoşulmaların aradan qaldırılması, su itkilərinin qarşısının alınması, verilən suyun həcminin artırılması hesabına hazırda sakinlərə qrafik əsasında səhər və axşam saatlarında su verilir. 23 iyul 2014-cü il tarixdən isə rayona içməli su verilməsinə başlanıb. Hal-hazırda qəsəbədəki çoxmənzilli yaşayış binalarının su təchizatı sistemləri yenidən qurulub, sakinlər 24 saat ərzində içməli su ilə təmin olunurlar. Artıq qəsəbənin 28-ci, 29-cu və 40-cı məhəllələrinin, Səməd Vurğun küçəsinin, qismən Əzizbəyov və K.Rzayev küçələrinin  sakinləri, cəmi 4000 nəfərə yaxın insan, daimi içməli su ilə təmin olunurlar. 2000-dən çox yeni smartkart tipli su sayğacları quraşdırılaraq əhalinin 40%-i bu tip sayğaclarla əhatə olunmuşdur. Ümumilikdə Pirallahı qəsəbəsinin içməli su ilə təchizatının yaxşılaşdırılması və kanalizasiya xətlərinin dəyişdirilməsi işlərinin 2015-ci ildə başa çatdırılması nəzərdə tutulur.
Pirallahı qəsəbəsində köhnə qaz xətləri ləğv olunaraq, təzə qaz xətləri çəkilir, istismar müddətini başa vurmuş gecə işıq dirəkləri və kabellər tamamilə yeniləri ilə əvəzlənir. 2014-cü ilin yanvar-oktyabr ayları ərzində rayonun bütün ərazisində yeni istilik xətlərinin çəkilməsi prosesi davam etmişdir. Payız-qış mövsümünə hazırlıqla əlaqədar 4 ədəd qazanxana tamamilə yenidən qurulmuş, inzibati və yaşayış binalarına yeni istilik xətləri çəkilmiş, məktəblərin, uşaq bağçalarının və yaşayış binalarının istilik sistemləri tam bərpa edilmiş və noyabrın 15-dən mənzillərə istilik verilməsinə başlanmışdır.  Əhalinin dayanıqlı elektrik enerjisi ilə təmin edilməsi məqsədilə yeni transformatorların quraşdırılması, kabellərin təmiri və yeraltı elektrik xətlərinin çəkilişi prosesi davam edir. İl ərzində yerinə yetirilmiş təmir işlərinin rayonun fasiləsiz enerji təchizatına böyük təsiri olmuşdur. Yaxın vaxtlarda 2 km məsafədə 6 və 35 kilovoltluq hava elektrik ötürücü xətlərinin kabel xətləri ilə əvəz olunması və 110/35/6 kilovoltluq yarımstansiyanın yenidən qurulması işlərinə başlanacaqdır. 

Sosial infrastruktur layihələri arasında uşaq bağçalarının tikintisini xüsusilə qeyd edən cənab Prezident bildirmişdir ki, ölkəmizdə uşaq bağçaları ilə təminat 100 faiz olmalıdır, çünki Azərbaycanda sosial məsələlər uğurla icra edilir. Təqdirəlayiq haldır ki, Pirallahı rayonu da bu məsələnin həllinə öz töhfəsini verməkdədir. Rayon üzrə məktəbəqədər tərbiyə müəssisələrinə olan tələbatı ödəmək məqsədilə Heydər Əliyev Fondunun təşəbbüsü və dəstəyi ilə tikilən 140 və 100 yerlik 2 ədəd körpələr evi-uşaq bağçasının inşaat işləri yüksək templərlə davam etdirilir. 

Pirallahı qəsəbəsində inzibati mərkəz üçün ayrılmış ərazidə Pirallahı RİH-in inzibati binası və Heydər Əliyev Mərkəzinin inşası davam edir. Pirallahı Rayon İcra Hakimiyyətinin 4 mərtəbədən ibarət olacaq inzibati binasında dəmir-beton konstruksiya işləri artıq 4-cü mərtəbədə yekunlaşdırılmış və divarların hörülməsinə başlanmışdır. Heydər Əliyev Mərkəzinin binasında betontökmə işləri davam edir. S.Vurğun küçəsində YAP Rayon Təşkilatı üçün yeni inzibati binanın inşasına başlanılmışdır. Pirallahı rayon Polis Şöbəsinin inzibati binasının tikintisi başa çatdırılmışdır. 168 №-li tam orta məktəbdə mövcud binadan əlavə 300 şagird yerlik 15 sinif otağı və idman zalı da daxil olmaqla yeni korpusun tikintisinə başlanılmış, artıq birinci mərtəbənin beton tökmə işləri yekunlaşaraq ikinci mərtəbədə işlərə start verilmişdir. 
Pirallahı qəsəbəsində mərkəzi prospekt boyunca yaşayış binalarının fasad hissələrinin təmirinə başlanılmışdır. İlk mərhələdə 22 binanın təmirinin 2015-ci ilin sonunadək başa çatdırılması nəzərdə tutulmuşdur. 29-cu məhəllədə dördmərtəbəli binaların fasadının yenilənməsi, giriş qapılarının və dam örtüyünün təmiri istiqamətində işlər aparılır. Binalarda müasir işıqlandırma sistemi quraşdırılır. Dekabr ayından 28 və 29-cu məhəllələrdə beşmərtəbəli binaların fasadının yenilənməsi, giriş qapılarının və dam örtüyünün təmiri istiqamətində işlərə start verilib. 

Səməd Vurğun küçəsində yerləşən ikimərtəbəli binaların ətrafında qeyri-qanuni zəbt olunmuş, antisanitar vəziyyətdə saxlanılmış torpaq sahələri üzərində olan müxtəlif konstruksiyalı hasarlar, yaşayış olmayan, şəhərsalma və tikinti normalarına zidd olan kiçik və yarımçıq tikililər sökülmüş, ərazi təmizlənərək abadlaşdırılmışdır. Burada dekorativ hasarın inşası başa çatdırılmış, ikimərtəbəli binaların layihə əsasında əsaslı təmiri davam etdirilir. 

S.Vurğun küçəsinin magistral yola düşən hissəsinin hər iki kənarında antisanitar vəziyyətdə saxlanılan torpaq sahələri üzərində olan müxtəlif konstruksiyalı hasarlar, tikililər sökülmüş, ərazinin abadlaşdırılmasına başlanmışdır. Yolun hər iki tərəfində dekorativ hasar inşa edilir. Burada ətraf əraziyə estetik yaraşıq verəcək yaşıllıqlar salınacaq, ərazidə magistral yol genişləndiriləcək, müasir gecə işıqlandırılması sistemi qurulacaqdır.

Pirallahı qəsəbəsinin mərkəzi magistral yolunun genişləndirilməsi istiqamətində xeyli iş görülmüşdür. Mərkəzi küçələrin təmizlənərək səliqəyə salınması işi mütəmadi davam etmiş, magistral yolda cari asfalt döşəmə işləri görülmüş, qəsəbədə 10 ədəd köhnə tipli dayanacaq sökülərək yeni, müasir avtobus dayanacaqları quraşdırılmışdır. Ümumilikdə qəsəbədə 5 ədəd “Xeyir-şər” evi təmir olunmuş,  zəruri avadanlıqlarla təmin edilərək sakinlərin istifadəsinə verilmişdir.
                                           Sənaye və iqtisadiyyat
Prezident İlham Əliyev “Sənaye ili” elan ediyi 2014-cü il ərzində Pirallahı rayonunda da xeyli işlər görülmüşdür. Artıq tam gücü ilə işləyən Beton zavodunda yeni istehsalat sahələri işə salınmış və onlarla insan işlə təmin olunmuşdur. Alternativ və Bərpa Olunan Enerji Mənbələri üzrə Dövlət Agentliyi üçün ayrılmış 2 hektar torpaq sahəsində 2.8 MW gücündə Günəş enerjisinə əsaslanan elektrik stansiyasının tikintisi yekunlaşaraq sazlama işləri aparılır. 

Rayonda əhalinin çörəyə olan tələbatı nəzərə alınaraq  Dövlət Proqramına uyğun olaraq, S.Bağırov küçəsində Çörək Kombinatının tikintisi başa çatdırılmış, istismara hazır vəziyyətə gətirilmişdir. Kombinatda 30 nəfər işlə təmin olunacaqdır. 

S.Vurğun küçəsində “Bakıelektrikşəbəkə” ASC-nin Pirallahı Enerji Təchizatı və Satışı İdarəsinin inzibati binasının tikintisi artıq başa çatmışdır və ətraf ərazinin abadlaşdırılması işləri görülür. Adanın şimal hissəsində “Abşeronneft” NQÇİ-nin yeni Rezervuarlar Parkının tikintisinə başlanmışdır. Burada ümumi tutumu 30 min m3 olan 24 ədəd müxtəlif tutumlu rezervuarın tikintisi nəzərdə tutulmuşdur. Rezervuarlar Parkının istismara verilməsi nəticəsində Pirallahı adası boyu yerləşən neft anbarları, çənləri, nəql xətləri, kompressor stansiyası köçürüləcək, eləcə də sovetlər dövründən qalmış mazut-qır gölü ləğv ediləcəkdir. Pirallahı “Yanalma körpüləri kompleksi”nin tikintisində işlər dəniz akvatoriyasında və sahil boyu davam etdirilir.

Hesabat dövründə Pirallahı rayonunda sənaye istehsalı üzrə də nailiyyətlər əldə edilmişdir. Bütövlükdə 2014-cü il ərzində Pirallahı rayonu üzrə neft hasilatı 5 mln 46 min 197 ton, qaz hasilatı isə 5 mlrd 522 mln 65 min m3 təşkil etmişdir. 20 Sentyabr – Neftçilər Günü rayonda geniş qeyd olunmuş, Prezident İlham Əliyev cənablarının sərəncamı ilə rayon neftçilərindən 1 nəfər “Şöhrət” ordeni, 3 nəfər “Tərəqqi” medalı ilə təltif edilmişdir. Daha 5 neftçinin əməyi ARDNŞ-nin Fəxri fərmanlarına layiq görülmüş, 1 nəfər “İlin ən yaxşı geoloqu” fəxri adını almışdır. İlin II yarısından başlayaraq rayonda ARDNŞ-in Nəqliyyat İdarəsinin 5 saylı Texnoloji Nəqliyyat Departamenti fəaliyyətə başlamışdır.
                            Ekoloji tədbirlər və turizmin inkişafı
Ekologiya məsələlərinin həlli baxımından Pirallahı rayonunda ekoloji mühiti yaxşılaşdırmaq məqsədilə illərdən bəri baxımsız qalmış sahələr və antisanitar vəziyyət tədricən aradan qaldırılır. Pirallahı qəsəbəsində mərkəzi yol boyu ərazilər, yaşayış məhəllələri, dəniz sahili boyu qeyri-qanuni çəpərlənmiş ərazilər sökülərək ərazi abad vəziyyətə gətirilir, yaşıllıqlar salınır. Dəniz sahilinə yaxın ərazilər lüzumsuz, estetik görünüşü pozan taxta və daş hasarlardan təmizlənir, çirkab və tullantı sularının axıdıldığı bataqlıqlar qurudulur. Rayonun sahildən uzaq digər ərazilərində də qrunt sularının yaratdığı göllərin qurudulması prosesi davam edir. Sanitar-gigiyenik şəraitin sabitləşdirilməsi məqsədilə müəyyən olunmuş yerlərdə 350 ədəd müasir tipli zibil konteynerləri quraşdırılmışdır. 

Pirallahı qəsəbəsində ağacəkmə kampaniyası ilin əvvəlindən davam etmiş, idarə və müəssisələrin iştirakı ilə iməciliklər keçirilmişdir. Ümumilikdə, 50 mini Çilov adasında olmaqla, rayon ərazisində 100 mindən çox müxtəlif növ ağac və 10 minlərlə mövsümi gül kolları əkilmiş, bitkilərə il boyu aqrotexniki qulluq göstərilmişdir. Rayon ərazisində daha 100 min ağacın əkilməsi nəzərdə tutulmuşdur. Dekabrın 6-da “Ümumrespublika yaşıllaşdırma” marafonu layihəsi çərçivəsində təsisçisi və rəhbəri Heydər Əliyev Fondunun vitse-prezidenti Leyla Əliyeva olan IDEA İctimai Birliyinin təşəbbüsü və Pirallahı RİH-in  təşkilatçılığı ilə Qala-Pirallahı magistral yolu ətrafında növbəti ağacəkmə aksiyası keçirilib. Aksiya  çərçivəsində 2500 ədəd nar , 2500 ədəd zeytun ağacı əkilmişdir. Magistral yolun ətrafı yenidən qurulmuş və abadlaşdırılmış, dekorativ elementlər yüksək dizaynla hazırlanmış, geniş yaşıllıqlar salınmışdır ki, bu da yola xüsusi yaraşıq verir. Qeyd edək ki, salınmış yaşıllıq sahəsinin ümumi uzunluğu 3 min metrədəkdir. Magistral yolun kənarındakı zolaqda 30 növdə on minlərlə ağac, ekzotik bitkilər əkilmişdir. Həmin ərazidə salınan qazon örtüyünün sahəsi 30 min kvadrat metr təşkil edir. Rayonun girişinin sağ və sol hissələrində piramida formasında iki monument inşa edilərək üzərində “Pirallahı” sözü yazılmışdır. 

17 dekabr 2014-cü il tarixində Pirallahı Rayon İcra Hakimiyyətinin başçısının Çilov adasında keçirilmiş növbəti səyyar qəbulu zamanı “Ümumrespublika yaşıllaşdırma” marafonu davam etdirilmiş, aksiya çərçivəsində 200 ədəd zeytun və şam ağacı əkilmişdir.  Magistral yol boyu ağaclar budanaraq səliqəyə salınmış, ətraf mühitin mühafizəsi istiqamətində təsirli tədbirlər görülərək rayon ərazisində qanunsuz ağac kəsilməsi hallarına yol verilməmişdir. 

Ekoloji durumu daha da yaxşılaşdırmaq məqsədilə ötən illərdə 2 ha neftlə çirklənmiş ərazinin təmizlənməsi və abadlaşdırılması işləri aparılmışdır. S.Bağırov küçəsindəki gölün qurudulması işləri son mərhələyə çatmışdır. Geniş bir torpaq sahəsinin yenidən Pirallahı sakinlərinin istifadəsinə qaytarılması məqsədilə bütövlükdə gölün ərazisinə 20 min m3 torpaq tökülmüşdür. Ərazidə drenaj işləri görülmüş, hal-hazırda kanalizasiya sistemi qurulur. Yeni yaşayış massivinin - “Abad Məhəllə-1”in salınması üçün bu ərazidə 5 ha torpaq sahəsi ayrılmış və hazırda burada inşa olunan 48 mənzilli ilk binada son tamamlama işləri aparılır. İnzibati Mərkəzin arxasındakı göllərin qurudulması işləri də davam edir ki, burada da “Abad məhəllə-2” layihəsinin icrası nəzərdə tutulur. 

Pirallahı rayonunun girişində üzərində ulu öndər Heydər Əliyevin möhtəşəm portreti əks olunmuş böyük pano quraşdırılmışdır. Yaxınlıqda isə Pirallahının coğrafi landşaftına uyğun olaraq rayonun simvolu inşa edilmişdir. İki hissədən ibarət olan simvolun yuxarı hissəsi həm “P” hərfinə, həm də yelkənə bənzəyir, aşağı hissəsi isə qayıq formasındadır. Ümumi sahəsi 40 metr2, hündürlüyü 16 metr təşkil edən simvolun üzərində içərisində məşəl həkk olunmuş və milli ornamentlərlə işlənmiş səkkiz guşəli ulduz yerləşir.
Pirallahı rayonu turizmin inkişafı baxımından geniş imkanlara malikdir. Artıq rayon ərazisində 3 ədəd çimərlik təşkil edilmiş, ətraf sahələrdəki baxımsızlıq və antisanitar vəziyyət aradan qaldırılaraq, istirahət üçün lazımi şərait yaradılmışdır. Ərazidə 20 ədəd günlük quraşdırılaraq istirahət edənlərin istifadəsinə verilmişdir. Çimərliklərdə insanların təhlükəsizliyi və sağlamlığı da nəzərə alınmışdır.
                            Əhalinin sosial-rifah halının yüksəldilməsi
Pirallahı rayonunda ictimai-siyasi durum sabitdir. Rayonunun inzibati ərazi vahidinə 4 qəsəbə - Pirallahı, Çilov, Neft Daşları və Gürgən qəsəbələri daxildir. Ölkə rəhbərinin müvafiq qərarı nəticəsində hazırda Pirallahı rayonunun ümumi ərazisi 3 496 ha-dan 7 112 ha-ra qədər artmışdır. Ərazinin genişlənməsi nəticəsində əhalinin sayı artaraq 2015-ci il 1 yanvar tarixinə 19 864 nəfər olmuşdur. Pirallahı rayonunun əhalisi əsasən azərbaycanlılardan ibarətdir. Rayonda əhalinin etnik tərkibi zəngindir və burada 10-dan çox xalqın nümayəndələri yaşamaqdadır. Rayon ərazisində 240 məcburi köçkün ailələsi müvəqqəti məskunlaşmışdır, onların ailə üzvlərinin sayı 876 nəfərdir. Məcburi köçkünlərin mənzil-məişət şəraitinin yaxşılaşdırılması məsələləri daim diqqət mərkəzindədir. Payız-qış mövsümünə hazırlıqla əlaqədar məcburi köçkünlərin kompakt şəkildə məskunlaşdığı köhnə xəstəxana binasının dam örtüyü əsaslı təmir edilmiş, damın köhnə tol örtüyü tamamilə götürülərək əvəzinə şifer vurulmuşdur.  

Rayonda dini durum sabitdir. Pirallahı rayonu əhalisinin milli tərkibinin müxtəlif olmasına rəğmən burada  dini tolerantlıq mədəniyyəti yüksək səviyyədə qorunub saxlanılır. Əsasən də gənclərin sağlam düçüncəli inkişafına xüsusi diqqət yetirilir.
2014-cü il dekabrın 23-də keçirilmiş bələdiyyə seçkilərində Pirallahı seçicilərinin iştirak faizi 36,3% təşkil etmişdir. 3 bələdiyyə üzrə 31 nəfər üzv seçilmişdir.
Rayonda fəaliyyət göstərən 6 tam orta məktəbdə  ümumilikdə təhsil alan şagirdlərin sayı 2378 nəfərdir. 2014-cü ildə bir nəfər orta məktəbi qızıl medalla  bitirmişdir. 165 məzundan 125-i ali məktəblərə sənəd vermiş, 88 nəfər tələbə adı qazanmış, qəbul faizi sənəd verənlərin sayına nisbətdə 70% olmuşdur ki, bu da ötən ilki göstəricidən 5% çoxdur. Sentyabrın 12-də Pirallahı rayon İcra Hakimiyyəti tərəfindən təşkil olunmuş, 2013-2014-cü tədris ilinin yekunlarına və 2014-2015-ci tədris ilinin başlanmasına həsr edilmiş Pirallahı rayon müəllimlərinin konfransı keçirildi. Tədbirdən əvvəl 150 nəfərdən çox şagirdə məktəbli forması və məktəb çantaları hədiyyə edildi. 15 sentyabr 2014-cü il tarixdə Pirallahı rayonunun bütün orta ümumtəhsil məktəblərində ənənəvi olaraq “Bilik günü” münasibəti ilə tədbirlər keçirildi. 

      Hesabat dövründə 186 №-li  tam orta məktəbin güclü külək nəticəsində yararsız hala düşmüş dam örtüyü dəyişdirilmişdir.

     Məlumdur ki, bu il ilk dəfə olaraq Bakıda birinci Avropa oyunları keçiriləcək.  Prezident İlham Əliyev vurğulayır ki, biz Avropa Oyunlarını Yay Olimpiya Oyunlarının səviyyəsində keçirmək əzmindəyik. Bu Oyunlar bir Avropa bayramına çevrilməlidir. Azərbaycan burada yenə də liderlik keyfiyyətlərini göstərəcəkdir. Çünki Avropa Oyunlarının standartları əslində Bakıda qoyulacaqdır. 
     2014-cü il ərzində rayon idmançıları beynəlxalq və respublika səviyyəli yarışlarda iştirak edərək bir sıra nailiyyətlər əldə etmişlər. Bunlardan karate idman növü üzrə məşqçi, dəfələrlə dünya, Avropa birinciliklərinin və beynəlxalq turnirlərin qalibi Nazim Mövsümzadənin yetirmələrinin Bakı birinciliyində və Litvanın Panivejis şəhərində keçirilən Koşiki karate üzrə Avropanın açıq çempionatında qazandığı 23 qızıl medalı, əlbəyaxa döyüş növləri üzrə Mərdan Vəliyevin  may ayında İtaliyada keçirilən dünya çempionatında birinci yeri tutması qeyd olunmalıdır. Pirallahıda idmanın daha da inkişafı məqsədilə mövcud stadionun əsaslı təmir olunaraq  genişləndirilməsi və Dövlət Proqramına əsasən idman meydançalarının yaradılması nəzərdə tutulur. Artıq 5 əlavə idman meydançasının yaradılması üçün yer müəyyən edilmişdir və yaxın vaxtlarda tikintisinə başlanacaqdır. 

İl ərzində rayonda idmanın təbliği və inkişaf etdirilməsi  məqsədilə müxtəlif tədbirlər təşkil edilmiş və görülən işlər 15 və 21 aprel 2014-cü il tarixlərində Pirallahı RİHB Aparatında keçirilmiş müşavirələrdə təhlil edilmişdir. Rayonda idmanın kütləviliyinin artırılması məqsədilə futbol, voleybol, basketbol, güləş, karate, cüdo və digər bölmələr yaradılmış , hal-hazırda bu bölmələrdə 500-dən çox uşaq idmanla məşğul olur.

18 aprel 2014-cü il tarixində Pirallahı RİH-in və Azərbaycan Sambo Federasiyasının birgə təşkilatçılığı ilə Pirallahı İdman Mərkəzində sambo üzrə açıq rayon birinciliyi keçirilmiş, yarışda fərqlənən idmançılara medallar və Fəxri fərmanlar təqdim edilmişdir. Məktəblilərin yay tətilinin səmərəli təşkil olunması məqsədilə avqustun 5-dən 15-dək qəsəbədə 12 komandanın iştirakı ilə məhəllələrarası futbol yarışları keçirilmiş, qaliblər mükafatlandırılmışdır. Noyabrın 15-də Pirallahı rayonunda Azərbaycan Respublikasının Milli Dirçəliş gününə həsr olunmuş nərd üzrə rayon çempionatı keçirildi. Dekabr ayında keçirilmiş nərd üzrə respublika çempionatında Pirallahı rayonunun nümayəndəsi Anar Hacıyev bütün rəqiblərinə qalib gələrək birinci yeri tutmuşdur. 

22 noyabr tarixində regionlarda futbolun inkişafına dair layihə çərçivəsində AFFA-nın və Pirallahı RİH-in birgə təşkilatçılığı ilə Pirallahı İdman Mərkəzində tədbir keçirilmişdir. Tədbirdə 200 məktəbliyə futbol maykası, papağı və futbol topları hədiyyə olundu.

Dekabr ayının 2-də Pirallahı Rayon İcra Hakimiyyətində beynəlxalq yarışlarda uğur qazanan idmançılarla görüş keçirilmişdir. Rayon məktəbliləri arasında fiziki tərbiyənin gücləndirilməsi və idmanın təbliği məqsədilə noyabr-dekabr aylarında məktəblilərin spartakiadasına start verilmiş, dama, şahmat, voleybol yarışları keçirilmişdir. Spartakiada  2015-ci ildə də davam etdiriləcəkdir. 
Pirallahı rayonu yaranan gündən sakinlərin ictimai-siyasi həyatında böyük canlanma yaşanmağa başlamışdır. 2014-cü il də bu mənada istisna təşkil etməmişdir. Yanvarın 20-si Qarabağ müharibəsi zamanı şəhid olmuş Pirallahı sakinlərinin şərəfinə ucaldılmış “Vətən uğrunda” abidə kompleksin açılış mərasimi keçirilmiş, mərasimdə millət vəkilləri, rayon ziyalıları, “20 yanvar” cəmiyyəti üzvlərinin iştirakı ilə 20 yanvar faciəsi qurbanlarının xatirəsi ehtiramla yad edilmişdir. 
Fevral ayı ərzində Gənclər Günü, Beynəlxalq Ana dili Günü, Ümumdünya Mülki Müdafiə Günü münasibəti ilə, “Yaşlı nəslin təcrübəsindən faydalanaq” layihəsi çərçivəsində tədbirlər keçirilmişdir. Fevral ayının 12-də Pirallahı qəsəbəsinin ən qocaman sakinlərindən biri - Zeynəb Nasibulovna Çumarinanın 100 yaşının tamam olması münasibətilə Pirallahı rayonu İcra Hakimiyyətinin, Ailə, Qadın və Uşaq Problemləri üzrə Dövlət Komitəsinin, Azərbaycan Tatar İcmasının nümayəndələrinin iştirakı ilə Yubiley tədbirinin keçirilməsi rayonumuzda yaşlı nəslə verilən yüksək dəyərin bariz nümunəsi oldu. 
Azərbaycan Respublikasının Prezidenti cənab İlham Əliyevin tapşırığına əsasən fevral ayının 17-dən may ayının 1-dək Respublikamızın bütün şəhər və rayonlarında olduğu kimi, Pirallahı rayonunda da əhali tibbi müayinədən keçirilmişdir. Rayon üzrə 13 266 nəfər - sakinlərin 67,48%-i tibbi müayinədən keçirilmiş, aşkar olunan xəstəliklər səbəbindən 1 115 xəstəyə  ambulator, 236-sına isə stasionar müalicə təyin olunmuşdur.
Azərbaycan tarixinin qanlı səhifələrindən olan Xocalı faciəsinin 22-ci ildönümü ilə əlaqədar Rayon İcra Hakimiyyəti tərəfindən tərtib olunmuş tədbirlər planına əsasən rayonunun bütün idarə, müəssisə və təşkilatlarında, o cümlədən orta ümumtəhsil məktəblərində silsilə tədbirlər - müsabiqələr, seminarlar və anım mərasimləri keçirildi. Fevralın 25-də “Xocalıya ədalət” başlığı altında təşkil olunmuş tədbirə Şuşa Dövlət Musiqili Dram Teatrının hazırladığı, erməni vəhşiliyini, vandalizmini əks etdirən “Ağ qayıq” tamaşasına baxışla yekun vuruldu. Xocalı soyqırımı qurbanlarının xatirəsi rayonun digər qəsəbələrində də anıldı.
Novruz bayramı münasibətilə mart ayının 19-da rayonun “Gənclər parkı”nda bayram şənliyi təşkil edilmiş, şənlik mədəniyyət işçilərinin ifasında konsert proqramı və xalq gəzintisi ilə axşamdan xeyli keçənədək  davam etmiş və bayram atəşfəşanlığı ilə yekunlaşmışdır. Novruz bayramı münasibətilə Çilov adası və Neft Daşlarında da tədbirlər təşkil edilmişdi. 
Mart ayında “Narkomanlığa və narkotik maddələrin qanunsuz dövriyyəsinə qarşı mübarizə” çərçivəsində tədbirlərə start verilmiş,  31 Mart - Azərbaycanlıların Soyqırımı Gününə həsr olunmuş tədbirlər keçirilmişdir. 

Aprel ayında Rayon Həmkarlar İttifaqı Təşkilatının və  Qarabağ Müharibəsi Əlilləri, Veteranları  və Şəhid Ailələri İctimai Birliyinin Pirallahı Rayon Şöbəsinin təsis konfransları keçirilmişdir. Ayın 26-da Çernobıl faciəsinin növbəti ildönümü münasibətilə tədbir təşkil edildi. Elə həmin gün Pirallahı RİH-də görkəmli oftalmoloq-alim, akademik Zərifə xanım Əliyevanın anadan olmasının 91-ci ildönümünə həsr edilmiş tədbir keçirilmişdir. Ailə, Qadın və Uşaq Problemləri üzrə Dövlət Komitəsinin keçirdiyi Zərifə xanım Əliyevanın xatirəsinə həsr edilmiş intellektual yarışmada Pirallahı məktəblilərindən ibarət komanda Bakı şəhərinin 12 rayonu arasında III yeri qazanmışdır. 
Aprel ayının əvvəlindən başlayaraq ulu öndər Heydər Əliyevin 91 illiyinə həsr olunmuş futbol, şahmat və yunan-roma güləşi üzrə rayon birincilikləri keçirilmiş, qaliblər mükafatlandırılmışlar. Mayın 6-da rayonun “Gənclər parkı”nda ümummilli lider Heydər Əliyevin anadan olmasının 91-ci ildönümü münasibətilə Gül bayramı keçirilmiş, mayın 11-də Pirallahı RİH əməkdaşları, rayonun idarə, müəssisələrinin rəhbərləri və kollektiv üzvlərinin Heydər Əliyev Mərkəzinə ekskursiyası təşkil olunmuşdur.

         Hər il olduğu kimi bu il də Pirallahı sakinləri Heydər Əliyev Fondunun prezidenti, Millət vəkili, YUNESKO və İSESKO-nun xoşməramlı səfiri Mehriban xanım Əliyevanın talassemiyalı xəstələr üçün qanvermə təşəbbüsünə birincilər sırasında qoşulmuş, aprelin 25-də 200-dən çox sakin, noyabr-dekabr aylarında isə 500 nəfərədək dəniz neftçisi talassemiyalı xəstələr üçün qan vermişdir. May ayının 26-27-də Milli Onkologiya Mərkəzinin yüksək ixtisaslı həkimləri 10 saylı Birləşmiş Şəhər Xəstəxanasının həyətində qurulmuş Səyyar Diaqnostika Kompleksinin köməyi ilə Pirallahı rayonu sakinlərinin səyyar qəbulunu təşkil etdilər. 
        May-iyun ayları ərzində Şuşa və Laçın rayonlarının işğalının 22-ci ildönümü mövzusunda anım tədbirləri, hərbi-vətənpərvərlik tərbiyəsinin gücləndirilməsi ilə əlaqədar açıq dərslər və seminarlar təşkil edilmiş, faşizm üzərində qələbənin 69-cu ildönümünə həsr olunmuş Böyük vətən müharibəsi iştirakçıları və arxa cəbhə veteranları ilə görüş keçirildi, 28 May – Respublika Günü və Azərbaycan Xalq Cümhuriyyətinin 96 illiyi ilə əlaqədar və Uşaqların Beynəlxalq Müdafiəsi Günü münasibətilə tədbirlər keçirilmiş, Beynəlxalq Ailə günü ilə əlaqədar bir ailənin ümumrespublika tədbirində iştirakı təmin olunmuş, 15 iyun – Milli Qurtuluş Gününə həsr olunmuş təntənəli yığıncaq təşkil edilmiş, 26 İyun – Silahlı Qüvvələr günü münasibəti ilə də silsilə bayram tədbirləri keçirilmişdir. 
Sentyabr-dekabr aylarında dünya şöhrətli bəstəkar Üzeyir Hacıbəylinin anadan olmasının 129 illiyinə - Milli Musiqi Gününə həsr olunmuş tədbir keçirilmiş, Müqəddəs Qurban bayramı münasibətilə rayonun Pirallahı, Gürgən, Çilov və Neft Daşları qəsəbələrində keçirilən mərasimlərdə qurbanlar kəsilərək 500 aztəminatlı, əlil, ahıl və kimsəsiz ailəyə, o cümlədən məcburi köçkün və şəhid ailəsinə bayram sovqatı paylanmış, “Beynəlxalq Ahıllar günü”, Azərbaycanın dövlət müstəqilliyinin bərpa olunmasının 23-cü ildönümü münasibəti ilə tədbirlər təşkil olunmuş, ümumtəhsil məktəblərinin VIII-XI sinif şagirdləri arasında “İntellektual yarış”lar keçirilmiş, “Milli qəhrəmanları tanıtma kampaniyasının təşkili” layihəsi çərçivəsində “Qəhrəmanlar ölməz, Vətən bölünməz” mövzusunda, Dövlət Bayrağı Günü, Konstitusiya Günü, Yeni Azərbaycan Partiyasının yaranmasının 22-ci ildönümü münasibətilə, Beynəlxalq Əlillər gününə həsr olunmuş tədbirlər keçirilmiş, 20 Noyabr faciəsi qurbanlarının xatirəsi yad edilmiş, Azərbaycan Qızıl Aypara Cəmiyyəti Pirallahı rayon bölməsinin təsis konfransı keçirilmişdir.
          Ümumiyyətlə Pirallahı rayonunda əlillərə, aztəminatlı ailələrə və bu kateqoriyadan olan digər insanlara RİH-ti tərəfindən mütəmadi olaraq ərzaq və pul yardımları olunur.
Prezident İlham Əliyevin tapşırığına əsasən respublikamızın şəhər və rayonlarına IX-XI sinif şagirdləri üçün təşkil edilən “Ölkəmizi tanıyaq” devizi altında maarifləndirici tur-aksiya çərçivəsində ilk dəfə Pirallahı rayonunun ümumtəhsil məktəblərinin 40 nəfər əlaçı şagirdinin respublikanın Qərb bölgəsinə səfəri təşkil olunmuşdur. 
Ümummilli liderimiz Heyər Əliyevin vəfatının 11-ci ildönümü ilə əlaqədar Pirallahı rayonunda silsilə tədbirlər keçirilmiş, rayonun idarə, müəssisə və təşkilatlarında Ulu Öndərimizin əziz xatirəsi dərin hörmət və ehtiramla anılmışdır. 11 dekabr 2014-cü il tarixində rayonda ulu öndər Heydər Əliyevin anım günü ilə əlaqədar tədbir keçirilmişdir. Dekabrın 12-də Pirallahı rayonunun dörd qəsəbəsinin hər birində anım tədbirləri keçirilmiş, ulu öndər Heydər Əliyevin ruhuna dualar oxunmuşdur.

24-29 dekabr 2014-cü il tarixlərində orta məktəblərdə, uşaq bağçalarında, eləcə də Uşaq İstirahət Parkında 31 Dekabr - Dünya Azərbaycanlılarının Həmrəyliyi Günü və Yeni il münasibətilə tədbirlər keçirilmişdir. Tədbirlər zamanı ibtidai sinif şagirdlərinə və körpələr evi-uşaq bağçalarına 500 ədəd Yeni il hədiyyələri paylanmışdır. 

                     Vətəndaşların qəbulu, işsizlik probleminin həlli

2014-ci ilin 12 ayı ərzində Rayon İcra Hakimiyyəti Başçısı tərəfindən keçirilən qəbullarda 233 nəfər sakin iştirak etmişdir. Qəbullarda RİHB Aparatının əməkdaşları ilə bərabər rayonun struktur bölmələrinin rəhbərləri iştirak etmiş, vətəndaşların müraciət və təklifləri dinlənilmiş, onlara lazımi köməklik göstərilməsi barədə RİH Başçısı tərəfindən zəruri tapşırıq və göstərişlər verilmişdir. Hesabat dövründə RİH Başçısı tərəfindən 1600 nəfərdən artıq rayon sakininin iştirakı ilə 43 səyyar qəbul keçirilmiş, 429 vətəndaşın müraciəti dinlənilmiş, müvafiq tapşırıqlar verilmişdir. RİH-ə və yuxarı təşkilatlara ünvanlanmış 305 ərizə, şikayət və təklif aidiyyatı üzrə baxılmış, müraciətlərin 82-si müsbət cavablandırılmiş, 206-na müvafiq izahat verilmiş, 4-ü aidiyyəti üzrə göndərilmiş, 7-si əsassız sayılmış, 6-sı icraata götürülmüşdür. Vətəndaşların İcra Hakimiyyətinə operativ şəkildə müraciət etmələri üçün “Elektron müraciət” xidmətinə daxil olmuş müraciətlərinin qısa bir müddətdə cavablandırılması təmin olunmuşdur. Pirallahı Rayon İcra Hakimiyyəti tərəfindən keçirilən bütün tədbirlərdə kütləvi informasiya vasitələrinin iştirakı və həmin tədbirlərin mətbuatda işıqlandırılması təmin edilmişdir. Hesabat dövründə rayonda görülən bütün işlərə və keçirilən tədbirlərə aid foto və video materiallar arxivləşdirilmişdir.

Həyata keçirilən səmərəli tədbirlərin nəticəsi olaraq il ərzində rayonda 180 nəfər sakin işlə təmin edilmişdir. 
Perspektiv inkişaf
Pirallahı rayonunda aparılan geniş quruculuq və abadlıq işlərini əhali rəğbətlə qarşılayır və Prezident İlham Əliyevin xalqımızın rifah halının getdikcə yüksəldilməsi məqsədilə Azərbaycanda həyata keçirdiyi siyasətin tərkib hissəsi kimi qəbul edir. 

2015-ci ildə Pirallahı rayonu qarşısında mühüm vəzifələr durur. Möhtərəm Prezident İlham Əliyev tərəfindən təsdiq edilmiş “2014-2016-cı illərdə Bakı şəhərinin və onun qəsəbələrinin sosial-iqtisadi inkişafına dair Dövlət Proqramı”nda nəzərdə tutulmuş tədbirlərin həyata keçirilməsi yüksək səviyyədə təmin edilməlidir. Pirallahı rayonunda sakinlərin maddi-rifah halının yüksəldilməsi məqsədilə bazar, ticarət mərkəzləri, yanacaq doldurma məntəqəsi inşa etmək nəzərdə tutulub ki, bu işlər eyni zamanda məşğulluq məsələsinin də müsbət həllinə xidmət edəcəkdir. Əhalinin istirahəti və asudə vaxtını keçirməsi məqsədilə “Nümunəvi Həyətlər” layihəsi çərçivəsində işlər, qəsəbədaxili və məhəllədaxili yolların əsaslı təmiri, yenidən qurulması və işıqlandırılması, abadlıq və yaşıllaşdırma sahəsində tədbirlər davam etdiriləcəkdir. Zirzəmilərin təmizlənməsi, hündürmərtəbəli binaların əsaslı təmiri, fasadların yenilənməsi, blokların və dam örtüklərinin təmiri istiqamətində müvafiq tədbirlər davamlı xarakter daşıyacaqdır. 

 235 №-li tam orta məktəbin cari təmiri, 6 əlavə sinif otağının, akt və idman zalının, kitabxananın, yeməkxananın tikintisi və idman meydançasının yaradılması, “Çobanyastığı” körpələr evi-uşaq bağçasının əsaslı təmiri, “Cırtdan” və “Bulaq” körpələr evi-uşaq bağçalarının sökülərək yerlərində 140 yerlik körpələr evi-uşaq bağçalarının tikintisi, Gürgan qəsəbəsində “Qağayı” uşaq bağçasının sökülərək yerində 60 yerlik bağçanın tikintisi, Pirallahı qəsəbəsində 14 saylı uşaq musiqi məktəbi üçün yeni binanın tikintisi, gənclərin asudə vaxtının səmərəli təşkili məqsədilə “Gənclər Əyləncə Mərkəzi”nin yaradılması və həmin mərkəzdə internet-kafe, çay evi və digər istirahət obyektlərinin inşası nəzərdə tutulmuşdur. Dövlət Proqramı çərçivəsində Gənclər Evinin tikintisi də gündəlikdə duran məsələlərdəndir. Dövlət Proqramında qaz, elektrik enerjisi, istilik, su təchizatı və kanalizasiya sistemlərinin yaxşılaşdırılması istiqamətində işlərin davam etdirilməsi, əhalinin 24 saat fasiləsiz su ilə təmin olunması, Pirallahı qəsəbəsində kənd təsərrüfatı məhsullarının tədarükü, saxlanması və satışı üzrə logistika mərkəzinin tikintisi, sahilbərkitmə işlərinin aparılması, kiçik sahibkarlığın inkişafının dəstəklənməsi layihələri öz əksini tapmışdır. Adanın enerji dayanıqlığını təmin etmək məqsədilə alternativ enerji mənbələrindən olan külək və günəş enerjisi avadanlıqlarının qurulması işləri davam edəcəkdir. Yeni avtobus marşrutlarının açılması, əlavə dayanacaqların tikilməsi ilə sərnişinlərin rahatlığı təmin olunacaqdır. Eyni zamanda  rayon ərazisində qeydiyyatsız yaşayanların müəyyən olunması istiqamətində işlər davam etdiriləcəkdir.

Hazırda Pirallahı rayonunda salınacaq yeni şəhərin konseptual planı üzərində iş yekunlaşıb. İnkişaf layihəsinə uyğun olaraq yeni şəhər üçün Gürgən qəsəbəsinin dəniz sahili boyu və ətraf ərazilər seçilib. Burada müasir yaşayış mərkəzi yaradılacaqdır. İlkin olaraq, yeni şəhər 120 min əhalinin yaşaması üçün nəzərdə tutulmuşdur. Burada, həmçinin, inzibati binalar, çoxmərtəbəli evlər, ticarət mərkəzləri tikiləcək, istirahət guşələri, tarix diyarşünaslıq muzeyi, funikulyor, şəlalə yaradılacaq, şəhəri dənizlə birləşdirəcək parkların salınması, bir kilometr uzunluğunda yeni yolun çəkilməsi və s. planlaşdırılır. Layihəyə görə, ilkin mərhələdə 60 yaşayış binasının tikintisi nəzərdə tutulmuşdur. Binaların əksəriyyəti dördmərtəbəli terras formasında olacaq. Yeni şəhərdə universitet kompleksi, balıqçılıq platforması tikiləcək və sənaye zonası da yaradılacaqdır. Mövcud qəbristanlığın hasara alınması işlərinə artıq başlanmışdır.  
Dəniz sahili boyunca 6 km-ə qədər ərazidə bulvar, park və yaşıllıqlar, eləcə də çimərliklər  salınması planlaşdırılır. Yaxın gələcəkdə rayonda müasir otellərin, digər turizm obyektlərinin yaradılması nəzərdə tutulmuşdur. S.Vurğun küçəsində yerləşən, sahəsi 25 hektar olacaq və ulu öndər Heydər Əliyevin adını daşıyacaq müasir parkın dənizə baxan hissəsində artıq müvafiq işlərə başlanılmışdır.

2014-cü il yanvar-dekabr ayları ərzində görülən işlərin səviyyəsi onu deməyə əsas verir ki, qarşıda duran vəzifələr uğurla yerinə yetirilmişdir, Pirallahı zəhmətkeşləri 2014-cü ili yüksək göstəricilərlə başa vurmuşlar. Azərbaycan Prezidenti İlham Əliyevin sədrliyi ilə Nazirlər Kabinetinin 2014-cü ilin sosial-iqtisadi inkişafının yekunlarına və 2015-ci ildə qarşıda duran vəzifələrə həsr olunmuş iclasındakı nitqində Möhtərəm Prezident demişdir: “...2014-cü il də ölkəmiz üçün uğurlu il kimi tarixdə qalacaqdır... Azərbaycan öz sürətli inkişaf tempini saxlaya bilmişdir... Bu, bir daha onu göstərir ki, bizim tutduğumuz yol düzgün yoldur. Azərbaycan müstəqillik, inkişaf yolu ilə gedir. Bir neçə il bundan əvvəl dünyanı bürümüş iqtisadi və maliyyə böhranı, eyni zamanda, bölgədə baş verən xoşagəlməz hadisələr, toqquşmalar Azərbaycanın uğurlu inkişafına təsir etməmişdir. Bunun başlıca səbəbi Azərbaycanda ictimai-siyasi vəziyyətin sabit olmasıdır, xalqla iqtidar arasındakı birlikdir və bizim bütün proqramlarımızın uğurla icrasıdır. Azərbaycanın apardığı xarici və daxili siyasət xalq tərəfindən dəstəklənir və əminəm ki, bu il də görüləcək işlər nəticəsində Azərbaycan daha da güclənəcək”. 

Vasif İmanov, 

